
Sarangeten ti maka-imperyalista a “chacha” ti rehimen nga US-Marcos



Basar iti pannakapanggep a “baliwan dagiti pang-ekonomiya a probisyon” tapno ikkan ti dakdakkel a wayawaya dagiti ganggannaet a kapitalista a tagikuaen ken gamruden ti kinabaknang ti pagilian ken mangpetpet ti super-ganansya, nalawag nga ima ti imperyalismo nga US ti pudno nga adda iti likudan ti agdama nga ipagpagna ti rehimen nga US-Marcos a plano a baliwan ti reaksyonaryo a konstitusyon 1987.

Ginasut milyon a piso ti imbukbok ti agturturay a rehimen tapno koordinado a patignayen dagiti tao ni Marcos iti kongreso, senado ken dagiti lokal a gobyerno. Maymaysa ti panggep ti dua nga agsina nga inisyatiba a rinugian iti Kongreso ken iti Senado, numanpay adda nagdumaan na iti nagbaetan ti sumagmamano a pulitiko kasilpo ti wagas ken saklaw ti maaramid a panangbaliw iti konstitusyon.

Iti duron ti kampo a Marcos-Romualdez, inrussuat ti ubbaw a “people’s initiative” tapno isingit iti konstitusyon 1987 ti probisyon para iti agkaragpin a panagbotos ti Nangato ken Nababa a Kapulungan ti Kongreso (saan a nagsina a panagbotos) iti panangpasingked kadagiti singasing nga umannamong iti konstitusyon.

Iti bangir a benneg, idurduron itatta iti Senado ti Joint House Resolution tapno isingit dagiti sarita nga “unless otherwise provided by law” wenno “laksid nu ipalubos ti linteg” iti sumagmamano a tulbek a probisyon. Panggep na nga ikkan ti bileg ti reaksyonaryo a kongreso nga agaramid ti simple a linteg tapno ikkan dalan ti ganggannaet a panagtagikua wenno kontrol iti daga, pampubliko a serbisyo, edukasyon, masmidya ken panagpatalastas (advertising).

Nagramaram a kasla apoy ti panagsupiat ti naduma-duma a pwersa ken sektor iti panagbettak ti damag ti panangiduron ti “chacha.” Sinabat ti nalawa a panagtubngar ti “people’s initiative” a makasulasok iti kinabuyok gapu iti rimuar a tunggal pirma ket adda bayad na a ₱100, wenno naala kasukat ti karí nga ayuda wenno pammutbuteng a saan nga maited daytoy. Sinabat met ti panagsupiat ti posibilidad nga iduron iti kongreso ti “term extension” wenno panampaatiddog kadagiti termino ti presidente ken dadduma pay nga opisyal ti reaksyonaryo a gobyerno; kasta met dagiti idurduron a neoliberal nga umannamong a naan-anay a pumatay iti pang-ekonomya a panagbukod ti Pilipinas.

Kas basaran a linteg ti agturturay a sistema a malakolonyal ken malapyudal, ti Konstitusyon 1987 ket reaksyonaryo ken agserserbi iti interes ti manangidadanes ken mananggundaway nga agturturay a dasig. Gapu ta binukel ken pinasingkedan daytoy kalpasan ti panagrukkuas nga EDSA idi 1986 ken iti sango ti agtultuloy a buelo ti demokratiko a tignayan a masa, napilitan ti agturturay nga estado nga ikkan daytoy kadagiti demokratiko ken nailian nga arkus, karaman ti panangideklara ti patakaran tapno salwadan ti nailian a patrimonya, panangilanad kadagiti demokratiko a karbengan, panangikeddeng kadagiti limitasyon iti termino ti presidente ken sumagmano nga opisyal ken iti panangitinnag ti linteg militar, panangipawil iti ganggannaet a base militar ken armas nukleyar, ken dadduma pay.

Nupaykasta, iti nasurok tallo ket kagudua a dekada, saan a nagpaigalut dagiti naglabas a reaksyonaryo a gobyerno kadagiti probisyon ti konstitusyon 1987. Linikawan wenno agdadata a linabsing dagiti probisyon na babaen kadagiti naduma-duma a linteg ken patakaran nga awan aniaman a nangibaddek kadagiti demokratiko a karbengan, nangilukat ti naduma-duma a tay-ak ti ekonomya iti kontrol ken dominasyon dagiti ganggannaet a kapitalista, nangted ti karbengan nga ekstrateritoryal kadagiti tropa nga Amerikano ken nangpadakkel iti bileg dagiti pampulitika a dinastiya.

Panggep ti gandat a “chacha” a namin-adun a ginandat dagiti naglabas a gobyerno, a naan-anay nga ikkaten dagiti arkus a nailian ken demokratiko iti Konstitusyon 1987. Daytoy a gandat ket kontra-umili, kontra-marigrigat, kontra-makabayan ken kontra-demokratiko, ken agserbi iti interes ti imperyalismo, pyudalismo ken burukrata kapitalismo. Kangrunaan a panggep ni Marcos nga unasen dagiti marka nga anti-Marcos iti konstitusyon 1987. Iti sango ti sagsagrapen ti umili a nakaro a krisis pangkagimongan ken pang-ekonomya, panangidadanes ken panangikuspil, ti gandat a “chacha” ti rehimen US-Marcos ket sigurado a mangipaay laeng ti lalo a panagsagaba iti umili a Pilipino.

Rumbeng a napinget a sarangeten ti umili ti “chacha” gapu ta lalo a pakaruen daytoy ti atrasado a sistema a nakasanggir iti ganggannaet a panagpuonan ken panagangkat, mangidurduron ti panagngato ti presyo dagiti gagatangen, manglaplapped iti panagngato ti sueldo, ken korapsyon dagiti pampulitika a dinastiya. Naan-anay daytoy a pilayen ti ekonomya ken mangikkat ti kabaelan ti pagilian a tumakder iti bukod a saka, ken naan-anay nga aramiden daytoy a pagirussuatan dagiti gerra nga agresyon ti US.

Ti panangiduron ti “chacha” ket mangilukat ti baro a tay-ak ti pannakisaranget ti umili a Pilipino tapno itandudo dagiti nailian ken demokratiko nga interes da. Rumbeng a napinget a makisaranget dagiti nailian-demokratiko a puersa iti daytoy a tay-ak tapno pagkaykaysaen ken patignayen ti kaaduan a bilang ti umili tapno paayen ti nangisit nga iskema ti rehimen nga US-Marcos.

Rumbeng nga isayangkat ti nalawa ken nasagedsed a kampanya nga edukasyon, propaganda ken ahitasyon iti masa kadagiti komunidad, pabrika, pagadalan, kadagiti pagtagilakuan, simbaan ken dadduma pay. Inggana’t bael a gaw-aten ti minilyon nga umili babaen kadagiti naduma-duma a langa ti panagpropaganda iti masa (kadagiti nakasurat a waragawag, pangmasa a talakayan, asembliya, dagiti pangkultura a panagpabuya ken dadduma pay). Pasaknapen ti komprehensibo a posisyon nga antipasista, anti-imperyalista ken antipyudal laban iti “chacha.” Iwaragawag dagiti ramut ti krisis iti ekonomya ken pagbiagan ti masa. Iwaragawag nu kasano a maigalgalut ti pagilian iti pampulitika ken pang-ekonomya nga interes ti US, ken nu kasano a ti kinaawan ti wayawaya ti makagapu itatta ti panangparangguyod iti pagilian iti ribalan ken risiris dagiti imperyalista a bileg.

Rumbeng a gundawayan ti kanito tapno palawaen ken papigsaen dagiti pangmasa nga organisasyon ken unyon. Kagiddan na, rumbeng a buklen ti naduma-duma a langa, tukad ken lawa dagiti alyansa a kontra-“chacha” (laban iti maysa wenno iti sumagmamano nga aspeto na) tapno awiden ti nalawa nga intar dagiti akintengnga a puersa, karaman ti minilyon a nagtignay idi 2022 laban iti bunggoy a Marcos-Duterte.

Ti determinado ken militante a pannakisaranget ti umili a Pilipino ti manglapped iti kontra-umili ken maka-imperyalista a panggep a “chacha.” Ti pannakisaranget iti panggep ni Marcos a pigisen ti patawid nga anti-diktadura iti Konstitusyon 1987 ket manginaynayon ti istorikal a kaipapanan iti umadani a pananglagip iti anibersaryo ti panagrukkuas nga EDSA iti umay a Pebrero 25, ken agserbi a nasayaat a gundaway tapno pagkaykaysaen ti pagilian laban iti rehimen a US-Marcos.Sarangeten ti maka-imperyalista 
Lalo a pannakaisaltek ti produksyon ken panaglobo ti kinaawan trabaho



Ginaladan ti nakaad-adu a panagikkat ken panagserra dagiti pabrika ti ekonomya ti Pilipinas idi 2023. Rinib-ribu a trabaho ti naggigiddan a napukaw gapuanan ti panangiyakar dagiti ganggannaet a kompanya kadagiti operasyon da iti sabali a pagilian. Kalatakan ditoy ti nasaknap a panagikkat iti Mactan Export Processing Zone, karaman ti saan a bumaba iti 10,000 inikkat ti Sports Center International, maysa a kompanya a Taiwanese, nga agisupsuplay ti lupot iti dadakkel a kompanya nga Amerikano ken European. Adda met ti panagkissay kadagiti mangmangged kadagiti kompanya ti semiconductor, kas iti Nexperia, maysa a kompanya a Dutch, a nagserra ti departamento tapno makasalimetmet ti gastos iti produksyon ken puntiryaen ti unyon dagiti mangmangged sadiay.

Segun iti panagadal ti Ibon Foundation, dimmanon iti 1.4 milyon ti naawanan trabaho idi Nobyembre 2023. Ingkantlo daytoy iti kabuklan a bilang dagiti pinagubra iti subsektor ti panagmanupaktura idi Nobyembre 2022. Itatta, addan 2.9 milyon ti agub-ubra iti subsektor, kas iti kaadu laeng ti pinagubra daytoy idi 2023 (2.8 milyon). Kababaan iti naglabas a 20 tawen ti agdama a bilang ti pagub-ubraen iti manupaktura.

Iti umuna a tallo a kwarto ti 2023, nairekord ti kababaan a tantos ti panagdur-as ti sektor ti manupaktura iti napalabas a 75 tawen. Kadaytoy a panawen, bubuklen daytoy a sektor ti 17.6% laeng ti kabuklan a gross domestic product (GDP wenno lokal a produksyon) idi 2023, kababaan a tukad kasaruno ti 16.3% a nailista idi 1949. (Idi 2000, ti manupaktura ket 25% ti GDP; ken 20% idi 2013.)

Dimmanon laeng iti 0.3% ti “panagdur-as” ti manupaktura uray iti maudi a kwarto ti 2023, iti bangir ti panagnamnama dagiti kapitalista a “rumegta” ti subsektor. Manamnama nga agtultuloy a mailumlom ti panagmanupaktura iti umuna a kwarto ti 2024, gapuanan ti gagangay a panagbaba ti panagkonsumo kalpasan ti paskua, nangato nga implasyon ken tantos ti interes ti pautang. Kastoy met ti namnamaen para iti sibubukel a 2024 gapu iti nangato a presyo dagiti basaran a gagatangen, naata a materyales ken gastos iti produksyon.

Awanan basaran nga industriya

Sipud pay idi, linuguban ken inlangdet ti ganggannaet a kapital, kangrunaan ti US, dagiti agrusrusing nga industriya iti Pilipinas iti nasapa a paset ti maika-20 siglo. Segun kadagiti panagsukisok, nailangdeten dagiti panagrusing dagiti industriya a Pilipino sipud pay idi dekada 1960. Pinagtalinaed na nga atrasado, agraryo ken saan nga industriyalisado ti sistema ti produksyon iti Pilipinas.

Ubbaw ken panangallilaw dagiti deklarasyon ti reaksyonaryo nga estado nga “agbalin nga industriyalisado” ti Pilipinas iti umuna a dekada ti siglo 2000, kas iti impannakkel idi iti “Philippines 2000” iti turay ti rehimen a US-Ramos. Impatungpal ti nagsasaruno a rehimen dagiti naan-anay nga addangen a neoliberal (liberalisasyon, deregulasyon ken pribatisasyon) maipasurot iti balangkas ti imperyalista a “globalisasyon” nga imparayag idi a “mangpadur-as” iti Pilipinas. Maikaniwas ditoy, padarusdos a padarusdos ti padron ti industriya iti naglabas a nasurok tallo dekada. (Kitaen ti tsart). Saan metten a ngimmato iti 15% ti paset daytoy iti kabuklan nga empleyo.

Ti kadakkelan a paset ti panagmanupaktura, iti tungtungan ti balor, ket nakaturong iti panageksport kadagiti produkto a semi-processed (asembliya ken manwal a panag-inspeksyon). Paset daytoy ti internasyunal nga assembly line iti maaw-awagan a “global value chain” dagiti monopolyo kapitalista. Inggagara nga inted kadakuada dagiti ekta-ektarya nga engklabo ti pagteggedan (export processing zone wenno EPZ) nu sadinno ket inikkan ida ti agtutuon a benepisyo ken insentiba. Kadaytoy naudi, lalo da pay a napaburan ti linteg a mangiliblibre kadakuada ti buwis (linteg a CREATE) ken dagiti patakaran a mangpapartak iti panagnegosyo da (ease of doing business).

Saan a nakasilpo, pangato man wenno pababa, iti lokal nga ekonomya dagiti ganggannaet nga empresa kadagitoy nga engklabo, laksid a nalaka ken nainnayas a pigsa’t-tegged ken kabaelan ti mangmangged a Pilipino. Gunggundawayan dagiti ganggannaet a kapitalista ti mala-adipen a sueldo ti panagubra (aglalo idi impatungpal ti wage regionalization idi 1997) ken linteg a mangipalpalubos iti kontraktwalisasyon. Naan-anay da a pagnumnumaran ti panagparmek iti panagunyon ken panagwelga iti nagan ti “pang-industriyal a kappia,” ken kadagitoy naglabas a tawen, ti armado a panangparmek ti pasista a militar ken pulis iti panangiyun-una ti NTF-Elcac.

Saan nga obligado dagiti ganggannaet a kapitalista a pagtalinaeden wenno pagtuliden ti superganansya da iti uneg ti Pilipinas. Nawaya da met nga iruar-serrek iti pagilian dagiti operasyon da a saan nga agiyakar ti kaammoan wenno teknolohiya a mabalin nga usaren dagiti Pilipino a kapitalista.

Iti naglabas nga uppat a dekada, adun a dadakkel nga empresa ti simrek iti pagilian, nanggundaway iti nalaka a tegged, nagnumar kadagiti insentiba, nakabiruk ti ginasut milyon a dolyar, ngem kamaudianan na ket pimmanaw tapno iyakar ti operasyon da iti sabali nga atrasado a pagilian. Kas pangarigan na dagiti kompanya nga Intel Corporation, a bimmayag ti 35 tawen iti pagilian, Hanjin (12 tawen) ken Shell/Chevron (21 tawen). Idi, kas itatta, awan ti naitugot nga industriyal a panagdur-as dagitoy a kompanya ken pimmanaw nga awan imbati nu di ginabsuon a mangmangged nga awanan trabaho.




Agtultuloy ti laban dagiti drayber ken opereytor ti dyip

NAGMARTSA-KARABAN MANEN idi Enero 16 idiay Manila ti rinib-ribu a drayber, opereytor ken dagiti pamilya da tapno salakniban ti pagbiagan da iti panagpasada ken isubli ti 5-tawen a prangkisa da. Naggu-ummong da idiay Quezon City sakbay a nagkaraban agturong Mendiola idiay Manila ngem sinaed ida dagiti pulis nga inunor ti España, Manila. Ditoy dan a nagirussuat ti programa aginggana kabigatan na ti parbangon.

Sakbay na, nagpiket da iti House of Representatives idiay Quezon City idi Enero 10 kagiddan ti naiyaramid a panagdengngeg ti komite iti transportasyon kasilpo ti kiddaw nga ibasura ti peke a modernisasyon ti rehimen a US-Marcos.

Iti makuna a panagdengngeg, inggisa dagiti makabayan a kongresista dagiti upisyal ti Land Transportation Franchising and Regulatory Board (LTFRB) a nangipatangken iti puersaran a konsolidasyon dagiti prangkisa. Limtuad ditoy a dakkel a bilang pay dagiti dyipni ti saan a nagkonsolida, maikaniwas iti waragawag ti ahensya. Adu met dagiti ruta ti saan pay a naurnos, a rekisito iti konsolidasyon.

Iti Senado ken Kongreso, limtuad ti kiddaw nga isuspinde ti puersaran a konsolidasyon aginggana’t saan pay a maresolba dagiti adu a bambanag nga insango dagiti drayber ken opereytor. Adda met dagiti kiddaw nga imbestigaran dagiti limtuad nga alegasyon ti korapsyon dagiti upisyal ti LTFRB a nakikumplot iti sigud a rehimen Duterte iti panaggatang kadagiti binukel a ganggannaet a “moderno a lugan” nga isukat kadagiti tradisyunal a dyip, nga addaan paset a lokal nga imanmanupaktura.

Kabayatan na, nagprotesta dagiti agtutubo iti opisina ti Asian Development Bank (ADB) iti Ortigas Center idiay Mandaluyong City idi Enero 19 tapno kundenaren ti papel na iti peke a modernisasyon iti transportasyon. Ti ahensya ket agilaklako ti imported a “moderno a dyip” iti linged iti panangrissut iti “climate change.” Idi Enero 19, daytoy a panagrasrason met ti inusar ti Office of the Solicitor General kas sungbat iti petisyon ti Piston laban iti puersaran a konsolidasyon dagiti indibidual a prangkisa.




96th IB, binulabog ti NPA-Masbate

PINATIRUAN TI MAYSA a yunit ti New People’s Army (NPA)-Masbate ti agop-operasyon a tropa ti 96th IB idiay Sityo Lantawan, Barangay Gangao, Balero, Masbate idi Enero 13. Nabulabog ti makuna a yunit ti militar ken sigida nga inlemmeng ti kaswalti da tapno kalluban ti pannakaibabain.

Segun kenni Ka Luz del Mar, tagapagsarita ti NPA-Masbate, ti armado nga opensiba ket paset ti panangigaed da a gun-oden ti hustisya para kadagiti biktima ti abuso militar ken salakniban ti umili laban iti agtultuloy a panagturay militar iti probinsya.

Karaman ti ibagbaga ni Ka Luz ti 24 biktima ti pulitikal a pammapatay idiay Masbate iti sidong ti rehimen US-Marcos. Napalalo ti pungtot dagiti residente iti agnanayon a panagindeg dagiti kontra-insurhensiya a tropa ti Armed Forces of the Philippines (AFP) ken Philippine National Police (PNP) kadagiti eskuelaan iti probinsya.

Nagbalin met a nasaknap ti prostitusyon iti lugar a pinatakderan kadagiti kampo militar.

Laksid ditoy, maseknan met ti yunit militar iti panangiyun-una kadagiti panaginom iti uneg ken ruar ti kampo ken nu mabartek ket agpappaputok ti paltog ken mangrirriribuk kadagiti residente. Inreklamo met dagiti residente ti prostitusyon iti uneg mismo ti kampo ti militar.




Abaken ti New People’s Army ti rehimen a US-Marcos



Awan namati iti nabiit a deklarasyon ni Ferdinand Marcos Jr nga awanen “aktibo a larangan gerilya” ti New People’s Army (NPA) iti intero a pagilian. Naobliga uray ti Armed Forces of the Philippines (AFP) a salungasingen daytoy ken imbaga laengen a “nakakapsut” kanun ti nabatbati nga 11 larangan ti NPA. Kuna iti AFP, addaan 1,500 Nalabaga a mannakigubat “laengen” iti panagleppas ti 2023.

Agserserbi dagiti waragawag ni Marcos ken ti AFP iti panggep da a sulisugen dagiti ganggannaet a kapitalista. Parparuaren da nga awanen wenno nakapsuten ti NPA tapno ikkan dalan ti panaggamgam ti dadakkel a ganggannaet a kompanya iti daga ken nainsigudan a kinabaknang ti pagilian.

Panangibukbok ti puersa ken kuarta

Papaulbudan mismo ti bukod a tignay ti rehimen dagiti kasdiay a waragawag. Iti bangir dagiti masansan a deklarasyon ti “paradigm shift” (wenno panagbaliw ti pokus) ti AFP, dakkel a paset dagiti batalyon daytoy ket nakapakat pay laeng kadagiti teritoryo ti NPA. Awan naiyakar a puersa militar para iti sangkadagullit da nga “eksternal a panagdepensa.”

Agtaltalinaed nga addaan iti 60,000-70,000 tropa a pangkombat ti militar ken pulis (wenno 150 batalyon ti AFP ken PNP a yunit para iti kontra-insurhensya) ti nakaturong laban iti hukbo ti umili iti intero a pagilian. Adda met dita ti 50,000-pigsa a puersa paramilitar ken panangipatakder kadagiti kampo militar iti ginasut a barangay iti intero a pagilian. Nu patien ti rehimen iti ibagbaga na a “tedtedda” a Nalabaga a mannakigubat, impakat na ti 80 soldado, pulis ken paramilitar iti tunggal maysa a Nalabaga a mannakigubat.

Pinalobo met ni Marcos ti badyet ti AFP iti agarup 40% manipud P203.4 bilyon idi napalabas a tawen agturong P282.7 bilyon itatta a tawen. Karaman ditoy ti naudi-a-minuto nga insingit a ₱6.17 bilyon ti bicameral a komite ti Senado ken Kongreso. Dakkel a paset ti pondo ti militar ket mapan kadagiti jet fighter ken drone nga ar-aramaten iti maag ken dekadente a kampanya ti aerial bombing, panagkanyon ken todo-larga nga operasyon militar iti kaaw-awayan. Nangilatang met ti ₱3.18 bilyon para iti National Task Force-Elcac.

Iti aktwal, agtultuloy ken awan-ressat dagiti focused military operation a manggasgastar ti nagdakkelan a pondo iti adu a rehiyon iti pagilian. Idiay Southern Mindanao, nakapakat pay latta ti 19 a batalyon iti uneg ti kontrol ti 10th ID iti bangir ti maysa tawenen a deklarasyon nga “insurgency-free” ti rehiyon. Pagtaltalinaeden met ken ponpondoan ti rehimen ti addaan 400 detatsment ti CAFGU, ken 13 puersa a paramilitar iti rehiyon.

Idiay Eastern Visayas, inwaragawag mismo ti 8th ID nga agtultuloy na a patignayen ti 14 batalyon (wenno katukad a 5,600 suldado) iti intero a rehiyon tapno “kamaten” ti tedtedda kano a 119 Nalabaga a mannakigubat kadagiti probinsya ditoy. Imbaga met ti kumander ti dibisyon nga aramaten na amin nga armas militar tapno “ibusenen” ti hukbo ti umili.

Idiay Cagayan Valley, nangipatulod ti 100 barbaro a soldado ti 5th ID idi laeng Enero 16 tapno “naan-anay a parmeken ti insurhensya iti sibubukel a saksakupen ti dibisyon.” Kasinnupadi daytoy iti panangilastog ti kumander ti 5th ID idi Disyembre 2023 nga “awanen kabaelan” nga agirussuat ti pulitiko-militar a trabaho ti hukbo ti umili iti rehiyon ken tantannawagan dan ti “naan-anay a balligi” laban iti NPA ita umuna a paset ti tawen.

Nainkalintegan a

pannakidangadang

Iti aktwal, agtigtignay ti NPA iti 14 pangrehiyon a kumand na nga addaan bukbukod a tartariwedwedan a larangan gerilya.

Adayo iti pannakaparmek ti Nalabaga a hukbo iti bangir dagiti napadasan na a panagsanud kadagiti naglabas a tawen, a resulta dagiti panguneg a kakapuyan. Gapu ta nainkalintegan ti pannakidangadang ken ibagbagi ti NPA ti kalikagum dagiti mannalon ken mangmangged a mangbukbukel iti nalawa a mayorya ti umili a Pilipino, sigurado nga agtultuloy daytoy a makaartap ken umabante.

Agtultuloy nga agisaysayangkat ti NPA kadagiti gerilya a maniobra tapno buongen ti panagsalikawkaw ti AFP, agtultuloy a mangbukel ti nalawlawa a baseng masa ken palawaen dagiti larangan gerilya daytoy. Agtultuloy daytoy nga agirussuat kadagiti taktikal nga opensiba tapno patiruan dagiti nakakapuy a paset ti kabusor nu sadinno ida a naan-anay a makillaat.

Siguraduen ti NPA nga abaken na ni Marcos, kayarigan nu kasano nga inabak daytoy ti ama na ken amin a suportado-ti-US a gobyerno iti naglabas a 35 tawen nga amin ket nangilastog a rebbeken ti NPA. Iti uneg ti tarabay ti Partido, nakasursuro ti NPA kadagiti adal ken determinado a paayen dagiti brutal nga opensiba ti AFP.




Agturturong iti naranggas a risiris ti sinnangdo dagiti agtuturay a paksyon



Nakumpirma a dimteng iti Pilipinas dagiti tao ti International Criminal Court (ICC) tapno agimbestigar iti krimen laban iti sangkataw-an a kaso nga insampa laban kenni Rodrigo Duterte ken dagiti kakumplot na. Kuna dagiti abogado dagiti biktima, nalpasen ti imbestigasyon laban kenni Duterte. Ngangngani metten a malpas ti imbestigasyon iti dadduma pay a nanaganan a kakumplot, karaman ti anak na ken agdama a bise-presidente a ni Sara Duterte. Saan nga adayo nga iruar ti korte ti mandamyento de aresto laban kadakuada itatta a tawen.

Naulimek a naisayangkat ti korte ti imbestigasyon iti bangir ti masansan a panangibaga ti rehimen Marcos a saan na a palubusan ti ICC a sumrek iti pagilian. Sakbay na, naglukat ti rehimen a “pagadalan” ti maysa a resolusyon iti Kongreso a nagpanggep a lawagen ti takder ti Pilipinas kalpasan nga immikkat daytoy iti korte idi 2019.

Dagitoy ket paset dagiti addang ni Marcos a rippuogen ti bileg pampulitika ken pang-ekonomya ti bunggoy a Duterte, a naan-anay a nangrunaw iti nagbalin nga alyansa da idi napalabas nga eleksyon. Adda kainaigan daytoy kadagiti addangen ti rehimen US-Marcos a kontraen ken paatrasen ti impluensya ti China iti Pilipinas, maipasurot iti mandar ti US.

Manipud nagleppas ti termino, awan sardeng ti panagmaniobra ti bunggoy a Duterte tapno ipreserba ti bukod a pampulitika ken pang-ekonomya nga interes. Iti sango ti umak-akikid a bileg na, kannigid kannawan dagiti pampulitika a maniobra ken panagiskema daytoy, karaman ti plano a patakyasen ni Ferdinand Marcos Jr iti poder.

Patpatignayen ni Duterte dagiti heneral a bimmukatot iti termino na tapno awisen dagiti tao da a “mangiyatras ti suporta” iti agturturay a paksyon.

Kadagiti naudi a bulan ti 2023, gimluong ti panagsagana ti bunggoy a Duterte ti maysa a plano a destabilisasyon tapno patakyasen ni Marcos iti poder babaen iti kudeta. Imbuelto met iti waragawag nga “iyatras ti suporta” kenni Marcos dagiti upisyal a kadekket ti benneg ni Gloria Arroyo. Adda impormasyon a nangikabil ti maysa a bilyon a piso ti bunggoy a Duterte iti kastoy a plano. Kangrunaan nga opereytor daytoy ni sigud a Col. Nicanor Faeldon, opisyal nga pinagakem ni Duterte idi iti Bureau of Customs.

Aktibo a sinangga ti bunggoy a Marcos dagitoy a plano babaen iti lalo pay a panangsuhol iti mersenaryo a militar tapno gatangen ti kinapudno ken kinamatalek dagiti heneral. Inyatras na ti panagkulekta ti kontribusyon para iti pensyon, uray ti panangikeddeng ti at-atiddog a termino para kadagiti pagakemen nga hepe ti militar tapno pagustuan ti essem dagiti heneral nga agsisinnublat iti poder ken umawat ti daddadakkel a gungguna iti panagretiro. Katinnulong ti US, pinatibker ni Marcos ti tengngel na iti militar babaen iti panangibukbok ti pondo para iti “modernisasyon” ti AFP ken “panangtarimaan” kadagiti pasilidad ken dagiti kampo. Ti makuna a panagsagana ket agserserbi met iti permanente a panagbase dagiti tropa ken ramit-militar ti US iti pagilian.

Iti mandar ti US, inungar ti rehimen Marcos ti Counter Intelligence Group (CIG) iti uneg ti AFP idi Enero 11. Ti CIG ket espesyal a yunit nga impatakder idi 1989 tapno kontraen dagiti gandat a kudeta laban kenni Corazon Aquino. Kuna ti AFP, laksid iti panangkontra na kadagiti plano a destabilisasyon, umakto met daytoy laban kadagiti gandat nga “impiltrasyon, panag-espiya ken panagsabotahe.”

Agtultuloy a liplipiten ken papaidaman ti bileg ni Marcos dagiti Duterte ken ni Arroyo aramat ti Kongreso iti panangidaulo ti kasinsin na a ni Martin Romualdez. Kagiddan dagitoy ti panangwaswas ni Marcos iti dadakkel a kontrata iti imprastruktura a sinerrek ti rehimen Duterte kakuyog ti gobyerno ken dagiti negosyo ti China.

Ipakpakita ti naparang a rinnikiar dagiti bunggoy a Marcos, Arroyo ken Duterte ti saanen a mapagsinnabat a riri iti nagbaetan dagiti agtuturay a paksyon. Iti kamaudianan na, dumteng iti armado a dinnungpar ti panagsisinnangdo dagitoy a bunggoy. Pagsarmingan daytoy ti nauneg a krisis iti ekonomya ken pulitika ti agturturay a sistema a malakolonyal ken malapyudal a mangibuangay ti panagakikid ti paggugudduaan dagiti paksyon nga agpapada a gamrud iti kinabaknang ken bileg.




Ti napait a kasasaad ti agniniog idiay Misamis Oriental



Panagilako ti kopra ti pagbibiagan ni Tatang Gil. Iti ili na, dumandanon laeng iti ₱25 ti kada kilo ti kopra. Tunggal tallo bulan, 300 kilo laeng ti kopra ti mailaklako na iti gumagatang. Iti ababa a sarita, makabirbiruk laeng isuna ti ₱7,500. Nababa unay daytoy uray pay asideg laengiti barangay da ti kompanya a mangprosproseso ditoy.

Am-ammo ti Misamis Oriental kas kangrunaan a pangal-alaan ti niog iti intero a Mindanao. Karaman kadagiti kompanya a mangprosproseso kadaytoy iti rehiyon ti subsidyaryo ti gahigante a multinasyunal a kompanya a Wilmar International idiay Gingoog City; ti Pilipinas Kao, subsidyaryo ti kompanya a Japanese a Kao Corporation, idiay ili ti Jasaan; Fiesta Brand idiay Medina a tagikua dagiti Campos (NutriAsia); ken Cagayan de Oro Oil a tengngel ti banko a United Coconut Planters Bank. Monopolisado ti kadaklan dagitoy ganggannaet a kompanya ti industriya ti niog manipud iti panaggatang ti kopra aginggana iti panagproseso agturong naaramiden a produkto.

Iti kaso ni Tatang Gil, dumandanon laeng iti ₱83 ti mabirbirukan na iti inaldaw. Nagbassitan daytoy maiyarig iti ₱134 kababaan iti minimum a kasapulan tapno mabiag na ti pamilya na, karaman dagiti nataenganen a nagannak a mangnamnama kenkuana. Nakaad-adayo ti mabirbirukan na a ngangnganin awan matedda tapno maigatang ti sida. Dakkel a problema nu sadinno a mangala ti panggastar iti panawen nga agsakit dagiti nagannak na. Tapno manayunan ti biruk, saan a naan-anay a nakanamnama da Tatang Gil iti panagkopra. Agilaklako met isuna ti kape ken kawayan tapno makakamat kadagiti gastos.

Napapait ti kasasaad ni Tatang Magno nga agilaklako ti binukel a niog. Iti uneg ti tallo bulan, addaan laeng 100 pidaso ti mapurpuros na. Uk-ukkisan na dagitoy sakbay a makilo. Dumandanon laeng iti 60 kilo ti 100 pidaso. Iti linnakuan a ₱5 kada kilo, makabiruk laeng ni Tatang Magno ti ₱300 tunggal tallo bulan wenno ₱3 kada aldaw.

Gapu ta saan nga umanay ti biruk iti panaglako ti niog, aglaklako met ni Tatang Magno ti lawi (materyales para iti panagaramid ti walis tambo). Tunggal bulan, makaur-urnong ni Tatang Magno ken asawa na ti 50 kilo a lawi a gatgatangen kadakuada ti ₱60 kada kilo. Makabirbirok da ditoy ti ₱2,900 (menos ₱100 para iti pamasahe) kada bulan wenno ₱97 kada aldaw.

Dumandanon iti ₱251 kada aldaw ti pinakaminimum a kasapulan ni Tatang Magno, ti asawa na ken kadua da a dua nga appoko nga agad-adal iti elementarya. Gapu iti sobra a kirmet ti ginnatangan ti produkto da ket bassit a biruk, nagtutuon ti utang ti agassawa iti tiendaan tapno makakamat iti inaldaw.

Sumagmamano laeng da Tatang Gil ken Tatang Magno kadagiti agniniog nga agsagsagaba iti nakaro a panagsuek ti presyo ti niog iti probinsya. Daytoy ket iti bangir ti ngumatngato a demand ti niog iti sangalubongan a merkado. Karaman iti nakabasar iti niog ken langis daytoy dagiti produkto a coco-chemical, panglaba a sabon ken pangdigos, shampu, baby oil, pomada, compact disk, refined coco oil, dessicated a niog ken dagiti panggata a produkto. Awan subsidyo nga it-ited kadagiti agniniog kadagiti panawen nga agsusuek ti ginnatangan ti niog. Iti kasdiay, kasapulan da a sumrek iti uray ania dita a trabaho a nakababbaba met ti sueldo.

Kalbaryo a pinakaro ti korapsyon

Mano dekadan nga agniniog dagiti pamilya da Tatang Gil, Tatang Magno ken rinib-ribu pay idiay Misamis Oriental. Karaman da iti babassit nga agniniog a pespespesan ti coco levy idi panawen ti diktadura a US-Marcos iti turay ti linteg militar idi 1972-1986. Aginggana itatta, saan pay a naisubli kadakuada ti maiparbeng a pondo a nabayag dan nga ilablaban. Ngem ketdi, ti pondo ket adda iti kontrol itatta ti kas kalungsot a baro a rehimen a US-Marcos.

Mano nga aldaw sakbay bimmaba iti puesto, kasla laeng inregalo ni Rodrigo Duterte kenni Ferdinand Marcos Jr ti pondo a coco levy idi inruar na ti mandar a nangipalubos iti Department of Agriculture nga aramaten ti pondo tapno “padur-asen” ti sektor ti niog. Iti bileg ti Executive Order No. 172, naidatag ti Coconut Farmers and Industry Development Plan iti uneg ti departamento. Saan a nakakaskasdaaw, sigida nga iniggeman ni Marcos Jr ti departamento idi nagtugaw isuna iti poder idi 2022. Maysa tawen isuna a nagtalinaed iti DA nga awan panagbaliw iti kabiagan dagiti agniniog, ketdi lalo a kimmaro ti panagsagaba da.




Panagabuso ti 62nd IB idiay Central Negros, agtultuloy

Agsasaruno dagiti pammapatay, gandat a pammapatay, pananglipit ken dadduma pay a panaglabsing iti karbengan-tao idiay isla ti Negros ti insayangkat dagiti yunit ti 62nd IB kadagiti naglabas a lawas.

Pinidut ket tinortyur sakbay a pinatay dagiti soldado ti dua a sibilyan idiay Barangay Sag-ang, La Castellana, Negros Occidental idi Enero 17 ti bigat. Tapno kalluban ti nakaam-ames a krimen da, parparuaren dagiti soldado a napapatay iti modus daytoy a peke nga engkuentro da Boy Baloy, 60 anyos, ken Bernard Torres, 50.

Da Baloy ken Torres ket pinidut iti pagnanaedan da a balay, inyadayo iti komunidad, impauneg iti nairteng nga imbestigasyon, binugbog ken tinortyur, sakbay a pinaltugan dagiti berdugo. Ni Baloy ket kameng ti Kaisahan sa Gamay’ng Mag-uuma sa Oriental Negros (KAUGMAON-Guihulngan Chapter), kabayatan a ni Torres ket maysa a drayber ti habal-habal ken kameng ti Undoc-Piston-Guihulngan Chapter. Agsipud pay 2017, masansanen nga agsagsagrap ti pananglipit ken panang-haras ti dua manipud kadagiti puersa ken ahente ti estado.

Saan a Nalabaga a mannakigubat dagiti dua, segun met laeng iti New People’s Army (NPA)-Central Negros.

Gandat a pammapatay. Pinaltu-paltogan dagiti soldado ti agguunas a ni Cerilo Bagnoran Jr bayat a nakalugan iti motorsiklo na ken agbibiahe idiay Crossing Cordova, Barangay Manghanoy, La Castellana idi Enero 14. Paawid ni Bagnora idi sinada isuna ti tallo nga elemento ti 62nd IB Charlie Company idiay Crossing Cordova ken patuduan ti bala.

Sakbay ti gandat a pammapatay kenkuana, ni Bagnoran ket sinapulen dagiti nagpakaammo a pulis idi Enero 7 iti baryo na. Idi Enero 8, sinapsapul isuna ti 24 soldado ti 62nd IB nga idi ket agop-operasyon idiay Sityo Mandayao-4, Barangay Kamandag, La Castellana.

Pananglipit. Saan a nakalasat iti brutalidad ken terorismo ti estado ti pamilya Carreon idiay Sityo Bonbon, Barangay Hinakpan, Guihulngan City. Ingkapilitan a sinerrek ken rinansak ti addaan 40 tropa ti 62nd IB ti balay ti pamilya idi Enero 14 ti bigat. Labsing iti linteg a sinukimat dagiti soldado ti aramaten ti pamilya ken sapsapulen ni Bimbo Carreon, ti makinkukua ti balay. Nangipagteng ti buteng iti pamilya, aglalo kadagiti ubbing, ti atake militar.

Kabayatan na idiay Cavite, nakasagrap ti pammutbuteng dagiti mannalon ti Lupang Ramos sa Dasmariñas idi Enero 15. Sinerrek ti lima nga elemento ti Philippine Army Scout Ranger a nakalugan iti maysa a trak ti militar ti makuna a komunidad ken kinasaan ti paltog dagiti residente. Ilablaban dagiti mannalon ditoy ti karbengan iti 372 ektarya ti daga agsipud pay 2014.




Aerial bombing idiay Bukidnon, tinubngar dagiti internasyunal a grupo

Kinundenar ti International Coalition for Human Rights in the Philippines (ICHRP) ken Friends of the Filipino People in Struggle ti panagbombomba ti Armed Forces of the Philippines iti maysa a kampo ti New People’s Army (NPA) idiay Malaybalay City idi Disyembre 25, 2023. Kuna dagiti grupo, labsing iti internasyunal a makatao a linteg (IHL) ti panagbombomba a nagaramat ti sursurok wenno saan a kabatog a pigsa laban iti bassit ken nakakapuy nga istruktura dagiti kampo ti NPA.

Kunada, “likas nga indiscriminate” wenno awan pilpilien, mangmangted-peggad iti biag ken pagbiagan dagiti sibilyan ken mangipagpagteng ti nalawa a pannakaperdi iti aglawlaw ti kasdiay a klase ti panagbomba. Pinerdi daytoy ti kappia, nangipagteng ti nasaknap a buteng, panic ken troma kadagiti residente kadagiti kaasideg a komunidad ken dadaelen ti kabakiran a pangal-alaan da ti makan ken pagbiagan. Nangipagteng met ti saan a kasapulan ken sursurok a didigra ken panagsagaba ti sursurok a puersa nga inaramat laban kadagiti Nalabaga a mannakigubat.

Kabayatan na, 14 a grupo dagiti agtutubo manipud Pilipinas, India, Myanmar, Palestine, West Papua, US ken Canada ti nagkaykaysa tapno ikiddaw ti panangisardeng kadagiti panagbombomba idiay Palestine, India, Myanmar ken Pilipinas. Kunada, ar-aramaten dagiti imperyalista ken dagiti kakumplot da ti awan aniaman a panagbombomba, istraping ken panagkanyon laban kadagiti sibilyan iti linged ti “panangparmek” kadagiti armado a tignayan nga agraraira kadagiti nadakamat a pagilian.

Kinundenar ti agtutubo ti panangpatay iti nasuroken 24,000 a Palestino idiay Gaza ti panagbomba ti Zionista nga Israel. Nasurok 70% kadagiti biktima ket babbai, ubbing ken tinedyer. Tinubngar met dagitoy dagiti aerial drone attack idiay Bastar, Chhattisgarh ken Telengana idiay India ken ti agtultuloy a kampanya a panagbomba ti rehimen Marcos iti Pilipinas. Idiay Myanmar, kinundenar dagiti grupo ti saan a bumaba iti 643 airstrike nga inrussuat ti hunta militar nga immagaw iti estado poder agsipud 2021.




Oplan sab-it ken oplan pigket, inrussuat idiay Rizal ken Manila

INSAYANGKAT DAGITIi rebolusyonaryo nga organisasyon idiay Metro Manila ken kabangibang a probinsya a Rizal ti oplan sab-it ken oplan pigket tapno palataken ti anibersaryo ti Partido Komunista ti Pilipinas ken ti rebolusyonaryo a tignayan.

Idiay Rizal, nagisayangkat ti oplan sab-it ti Partido Komunista ti Pilipinas (PKP)-Rizal idi Enero 9 idiay Antipolo City tapno lagipen ti maika-55 nga anibersaryo ti Partido ken umuna nga anibersaryo ti pannakatay ni Kadua Jose Maria Sison. Nangisab-it da ti dua a dadakkel a balatengga iti palengke ti syudad nu sadinno nga adu ti magmagna.

Iti EDSA Avenue idiay Metro Manila, nangipigket ti putar a sining ken nagpintura iti pader dagiti kameng ti Artista at Manunulat ng Sambayanan (Armas)-Balangay Marlon Caacbay idi napalabas a lawas tapno rambakan ti maika-37 anibersayo ti Armas. Pinalatak ti grupo ti panagsuporta da iti gubat ti umili iti pagilian tapno rippuogen ti imperyalismo, pyudalismo ken burukrata kapitalismo. Tinubngar met ti grupo ti agraraira a burges-dekadente a kultura a manglunglungsot iti arte ken literatura ti pagilian.




6-bulan a maladaga, biktima ti kontra-insurhensya a kampanya idiay India

PINATAY DAGITI puersa ti reaksyonaryo nga estado ti India ti maysa a 6-bulan a maladaga idiay Mutvendi, distrito ti Bijapur, estado ti Chattisgarh idi Enero 1. Parparuaren dagiti puersa ti estado nga adda “engkuentro” kadagiti gerilya a Maoista idi napapatay ti ubing, banag a papaulbudan dagiti residente.

Segun iti waragawag dagiti nakaimatang, agpaspasuso ni Massi Vadde iti 6-bulan a maladaga na idi killaat a pimmaltog dagiti puersa a pangseguridad ti India iti nabakir a paset ti Mutvendi. Simmalpot iti ima ni Massi Vadde ti bala a naipunta ken pimmatay idi maladaga na.

Inlawag met ti Communist Party of India (Maoist) West Bastar Division nga awan napasamak nga engkuentro kadaydiay nga aldaw. Segun iti kalihim ti dibisyon ti CPI (Maoist) a ni Mohan, inatake ti komunidad gapu iti panagsupiat da iti militarisasyon ken panaglaban iti panangagum dagiti korporasyon iti daga da.

Dagiti pulis ket naggapu iti Kavadgaon (asideg idiay Mutvandi). Maysa daytoy iti tallo a baro a naipatakder a kampo dagiti pulis iti distrito ti Bijapur idi Disyembre 2023.

Ti terorista a panagatake dagiti puersa ti estado kadagiti Indian, partikular kadagiti Adivasi wenno katutubo idiay India, ket paset ti irusrussuat nga Operation SAMADHAN-Prahar, kontra-insurhensya a kampanya ti India. Rinugian daytoy nga impatungpal idi 2017 tapno rebbeken ti CPI (Maoist) ken armado a puersa daytoy, nga ar-aramaten tapno tiruen ti saan nga armado a pannakidangadang ti umili ti India.

Iti turay daytoy iti naglabas a lima tawen, nagipatakder ti estado ti saan a bumaba iti 195 kampo paramilitar. Dagitoy a kampo ket kinnumplot iti nagbaetan dagiti dadakkel a korporasyon ken ti pasista a rehimen tapno patakyasen ken parmeken ti demokratiko a panaglaban dagiti Adivasi ken umili nga Indian.

Kasilpo na, nagprotesta dagiti agtutubo nga Indian ken dagiti mannuro ti Delhi University iti kampus na idiay Delhi, India idi Enero 10 tapno kundenaren ken ipabasura ti Operation SAMADHAN-Prahar.




Protesta

Reklamasyon, suppiaten. Nagprotesta dagiti mangngalap ken tagasalaknib ti aglawlaw idi Enero 19 iti Department of Environment and Natural Resources idiay Quezon City tapno irupir manen ti panangpasardeng kadagiti proyekto a reklamasyon iti pagilian. Inrussuat daytoy kagiddan ti maika-5 tawen anibersaryo ti Manila Bay Rehabilitation Program.

Wayawayaan ni Mary Jane Veloso. Nagprotesta dagiti kabagian ni Mary Jane Veloso ken dagiti taga-suporta na idiay Mendiola, Manila idi Enero 10 tapno irupir iti rehimen Marcos a kiddawen iti Indonesia a wayawayaan ni Veloso iti agarup 14 tawenen a pannakaibalud. Nakapupok ni Veloso idiay Indonesia agsipud pay 2010 idi mabiktima ti human and drug trafficking. Kagiddan ti piket ti panagkasangay ni Veloso ken panagbisita ni Indonesian President Joko Widodo iti Pilipinas.

Panagikkat iti migrante a mangmangged a Pilipino idiay New Zealand, lablabanan. Nagtatabuno dagiti mangmangged ti kompanya idiay Auckland, Wellington ken Christchurch idiay New Zealand idi Enero 19 tapno gunggunen ti ELE ken ti gobyerno ti Pilipinas a sigida nga ited ti sueldo ken ayuda a maiparbeng kadakuada. Napukawan ti trabaho ti nasurok 1,000 mangmangged, karaman ti 495 mangmangged a Pilipino, idi agdeklara ti pannaka-bangkrap ti ELE Holdings Ltd idiay New Zealand, uppat nga aldaw sakbay nga agpaskua idi Disyembre 2023. Ti ELE Holdings ket grupo ti lima a kompanya nu sadinno a karaman ti dakkel nga ahensya iti panagtegged (manpower agency) mangpapa-ubra kadagiti temporaryo a migrante a mangmangged.

Isardeng ti panagminas idiay Homonhon ken Manicani. Nagirussuat manen ti rali dagiti residente ti Eastern Samar, iti panangiyuna ti Save Homonhon Movement, idi Enero 20 idiay ili ti Guiuan tapno ipasardeng ti manangdadael a panagminas kadagiti isla ti Homonhon ken Manicani. Kamaymaysa iti panagtignay dagiti relihiyoso a grupo ken dagiti parokya ti simbaan a Katoliko idiay probinsya.




Iti ababa a sarita

